
                              РЕПУБЛИКА МАКЕДОНИЈА

                  МИНИСТЕРСТВО ЗА ВНАТРЕШНИ РАБОТИ

П Р Е Д Л О Г 
НА ЗАКОН ЗА ИЗМЕНУВАЊЕ И ДОПОЛНУВАЊЕ  

НА ЗАКОНОТ ЗА ЛИЧНАТА КАРТА  
 Скопје,  февруари 2015 година

В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Материјата за личната карта е регулирана со Законот  за личната карта (“Службен весник на Република Македонија” бр.08/95, 38/02, 16/04, 12/05, 19/07, 10/10, 51/11, 13/12 и 166/12), според кој, личната карта е јавна исправа со која се докажува идентитетот, државјанството на Република Македонија, живеалиштето и адресата на граѓанинот на Република Македонија, како и дека граѓанинот може да има само една лична карта.

Надлежен орган за издавање на лична карта согласно предметниот закон е Министерството за внатрешни работи според подрачјето на кое граѓанинот има живеалиште.

Личната карта како јавна исправа граѓанинот е должен да ја носи со себе и да ја покаже на барање на службеното лице кое со закон е овластено да легитимира. 

Со предметниот закон предвидена е законска обврска секој граѓанин со наполнети 18 години живот да има лична карта, како и предвидено е дека не е дозволено давање на лична карта на друг на послуга, односно послуга со туѓа лична карта како со своја. 

Министерството за внатрешни работи води евиденција за издадените лични карти согласно со утврдените стандарди и законски прописи. 

При практичната примена на законот, се утврдија бројни проблеми. Имено, голем број на граѓани евидентираат на живеалиштето од претходен стан, се до истекот на важноста на личната карта. Заради избегнување на одредени законски обврски, одреден број на граѓани и при замена на личната карта не ја пријавуваат промената на живеалиштето. Непостоењето на обврска за граѓаните, да поднесуваат доказ за живеалиштето при секое поднесување на барање за издавање или замена на лична карта, создаде простор за свесно избегнување на одредени законски обврски на граѓаните. Сето ова, резултираше со непрецизни евиденции за издадени лични карти, кои се водат од страна на Министерството за внатрешни работи.     

Со Законот за личната карта предвидено е дека барањето за идавање на лична карта граѓанинот го поднесува лично во Министерството за внатрешни работи според подрачјето на кое граѓанинот има живеалиште. При практичната примена на законот се утврди потребата за овозможување на граѓаните наведеното барање да го поднесат во надлежната организациона единица на Министерството за внатрешни работи според местото на престојување на граѓаните. При конципирање на ова решение се имаа во предвид пред се интересите на граѓаните, но се имаше за цели и заживување на престојувалиштето, како законска категорија.  

Практичната примена на законот појави законска неможност во однос на поднесување на барање за издавање на лична карта надвор од просториите на Министерството за внатрешни работи. Соочени со барањата на граѓаните, кои од одредени лични причини не можат да поднесат барање во просториите на Министерството за внатрешни работи, се утврди потреба за промена на законот во тој дел. Со оглед на трошоците кои би се предизвикале за надлежниот орган, наведениот начин на поднесување на барањето ќе биде проследен со утврдување на дополнителен надоместок за оваа услуга.    

При водење на прекршочната постапка, како еден од проблемите се јавува и доставувањето на известувањата, поканите и одлуките на комисиите кои ја водат прекршочната постапка.       
Од тие причини, Министерството за внатрешни работи предлага да се пристапи кон изменувања и дополнување на Законот за личната карта.  

  II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување и дополнување на Законот за личната карта се заснова врз истите начела врз кои е заснован Законот за личната карта. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот не предизвикува финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ

НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЛИЧНАТА КАРТА 
  



Член 1


Во Законот за личната карта (“Службен весник на Република Македонија” бр. 08/95, 38/02, 16/04, 12/05, 19/07, 10/10, 51/11, 13/12 и 166/12) во член 4 во ставот 1 по зборот „во“ се додаваат зборовите „надлежната организациона единица на“, а по зборот „живеалиште“ се додаваат зборовите „или престојувалиште“.  


По ставот 1 се додаваат два нови става 2 и 3, кои гласат:


„По исклучок од ставот 1 на овој член, по желба на граѓанинот, барањето за издавање на лична карта може да се поднесе лично од страна на граѓанинот, во простории надвор од просториите на Министерството за внатрешни работи.  

Цената на услугата за поднесување на барање за издавање, изработка и подигање на лична карта надвор од просториите на Министерството за внатрешни работи се определува според реално направените трошоци за изработка на личната карта, трошоците за службените дејствија преземени надвор од просториите на Министерството за внатрешни работи и трошоците за превоз, а истата се утврдува со решение донесено од страна на министерот за внатрешни работи. “

Ставовите 2, 3, 4, 5 и 6 стануваат ставови 4, 5, 6, 7 и 8.
По ставот 6 кој станува став 8 се додава нов став 9, кој гласи:

„При секое поднесување на барање за издавање на лична карта, кон барањето се доставува и документ врз основа на кој граѓанинот има пријавено живеалиште, согласно закон.“          





   Член 2
Во член 7 по ставот 4 се додава нов став 5, кој гласи:

„При поднесување на барање за замена на личната карта, се доставува и документ врз основа на кој граѓанинот има пријавено живеалиште, согласно закон.“     


Ставот 5 станува став 6.




Член 3

 Во член 7-а во ставот 1 зборовите „надлежниот суд, кој“ се заменуваат со зборовите „надлежните органи, кои“, а зборовите „може да бара“ се заменуваат со зборовите „можат да бараат“. 





Член 4 

Во член 8 во ставот 2 по зборот „живеалиштето,“ се додаваат зборовите „односно, промена на личното име“.




Член 5

Во член 11 во ставот 1 втората реченица се брише. 





Член 6

Во членот 13 се додава нов став 2,  кој гласи:

„По барањето поднесено согласно член 4 ставот 2 од овој закон, личната карта се подига лично во просториите каде е поднесено барањето.“




Член 7
Во член 14 по ставот 2 се додаваат четири нови ставови 3, 4, 5 и 6 кои гласат:

„Евиденциите од ставовите 1 и 2 на овој член содржат лични и други податоци од членовите 5 и 6 од овој закон. 
Личните податоци содржани во евиденциите од ставовите 1 и 2 на овој член се обработуваат заради остварување на целите утврдени со овој закон.

Личните податоци содржани во евиденциите од ставовите 1 и 2 на овој член се чуваат трајно.

Министерството за внатрешни работи обезбедува соодветна заштита на личните податоци содржани во евиденциите од ставовите 1 и 2 на овој член од неовластен пристап и користење на податоците, согласно со прописите за заштита на личните податоци.“  




Член 8
По членот 14-a се додава нов член 14-б, кој гласи:





„Член 14-б
Покрај евиденциите од членот 14 од овој закон, Министерството за внатрешни работи води:

-евиденција на физички лица против кои е поднесено барање за поведување на прекршочна постапка и 

-евиденција на физички лица на кои им е изречена опомена.

Евиденцијата на физички лица против кои е поднесено барање за поведување на прекршочна постапка ги содржи следниве податоци:

1) реден број;

2) број на предметот;

3) подносител на барањето за поведување на прекршочна постапка;

4) законски основ на барањето за поведување;

5) податоци за лицето против кое е поднесено барањето за поведување на прекршочна постапка и тоа:

-име и презиме;

-живеалиште, односно престојувалиште;

-единствен матичен број на граѓанинот;

-прекршочна санкција (глоба, опомена);

-износ на глобата;

-одземање на предмети;

-ослободување од одговорност;

-запирање на постапката;

-отфрлање на барањето;

6) други одлуки;

7) трошоци на прекршочната постапка;

8) број и датум на одлуката;

9) жалба, односно тужба и вонредни правни средства и

10) забелешка.

Евиденцијата на физички лица на кои им е изречена опомена ги содржи следниве податоци:

1) име и презиме на лицето на кое му е изречена опомената;

2) живеалиште, односно престојувалиште на лицето на кое му е изречена опомената;

3) единствен матичен број на граѓанинот за лицето на кое му е изречена опомената;

4) законски основ на прекршокот и

5) број и датум на решението.

             Личните податоци содржани во евиденциите од ставот 1 на овој член се чуваат во времетраење од шест години.“ 





Член 9
Во член 15 став 1 во точката 3 зборовите „став 6“ се заменуваат со зборовите „став 8“.  

 Во ставот 4 зборовите „350 евра во денарска противредност“ се заменуваат со зборовите „30% од одмерената глоба за правното лице“.   





Член 10
По членот 15-б се додава нов член 15-в, кој гласи:

             „Член 15-в   

         Доставувањето на известувањата, поканите и одлуките на комисијата од членот 15-а од овој закон се врши согласно Законот за прекршоците и Законот за општата управна постапка. 

Ако живеалиштето, односно престојувалиштето на лицето на кое известувањето, поканата или одлуката треба да му се достави е непознато, комисијата од членот 15-а од овој закон го истакнува известувањето односно одлуката на огласна табла во седиштето на оваа комисија и со истекот на осум дена од денот на истакнувањето на огласната табла ќе се смета дека доставувањето е уредно.“




Член 11
Решението од членот 4 став 3 од овој закон ќе се донесе во рок од еден месец од денот на влегување во сила на овој закон.    

Член 12 
Овој закон влегува во сила осмиот ден од денот на објавувањето во „Службен весник на Република Македонија“. 

О Б Р А З Л О Ж Е Н И Е
I.   ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Материјата за личната карта е регулирана со Законот  за личната карта (“Службен весник на Република Македонија” бр.08/95, 38/02, 16/04, 12/05, 19/07, 10/10, 51/11, 13/12 и 166/12), според кој, личната карта е јавна исправа со која се докажува идентитетот, државјанството на Република Македонија, живеалиштето и адресата на граѓанинот на Република Македонија, како и дека граѓанинот може да има само една лична карта.

Надлежен орган за издавање на лична карта согласно предметниот закон е Министерството за внатрешни работи според подрачјето на кое граѓанинот има живеалиште.

Личната карта како јавна исправа граѓанинот е должен да ја носи со себе и да ја покаже на барање на службеното лице кое со закон е овластено да легитимира. 

Со предметниот закон предвидена е законска обврска секој граѓанин со наполнети 18 години живот да има лична карта, како и предвидено е дека не е дозволено давање на лична карта на друг на послуга, односно послуга со туѓа лична карта како со своја. 

Министерството за внатрешни работи води евиденција за издадените лични карти согласно со утврдените стандарди и законски прописи. 

Со наведениот закон, предвидено е барањето за издавање на лична карта граѓанинот лично да го поднесува според подрачјето на кое граѓанинот има живеалиште. Наведениот законски основ преставуваше сериозно ограничување на граѓаните, особено во услови на динамично секојдневие. Од тие причини, со предложениот закон се предлагаат два исклучоци од наведеното правило. Имено, соочени со се поголемата мобилност на граѓаните се предлага можност барањето да се поднесе во надлежна организациона единица на Министерството за внатрешни работи, според местото на престојувалиштето. Исто така, со предложените законски изменувања и дополнувања предвидена е можност поднесувањето на барањето и подигањето на личната карта да се врши во простории надвор од службените простории на Министерството за внатрешни работи, при што граѓанинот ќе треба да плати посебен надоместок за извршената услуга.     

Со законските изменувања и дополнувања предвидена е обврската за граѓанинот при секое поднесување на барање за замена на лична карта да поднесе документ врз основа на кој граѓанинот има пријавено живеалиште. Тоа значи дека граѓанинот при секое поднесување на барањето за замена на личната карта ќе го доставува правниот документ врз основа на кој стекнал право на пријавување на живеалиште, односно доставување на докза за сопственост, закуп, послуга и слично.   

Се изврши прецизирање на обврската за поднесување на барање за замена на личната карта со нова, при промената на личното име.   

Со предложениот закон се врши законско уредување на евиденциите кои ги води Министерството за внатрешни работи  за личните карти, личните податоци кои се содржани во овие евиденции и рокот на чување на податоците.

Заради надминување на практичните проблеми со кои се соочува надлежната комисија за водење на прекршочните постапки на Министерството за внатрешни работи се прецизира дека доставувањето на известувањата, поканите и одлуките се врши согласно Законот за прекршоците, а покрај тоа се предвиде и начин на доставување преку објавување на огласната табла во седиштето на комисијата.    

II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените одредби имаат за цел соодветна практична имплементација на постојните законски одредби и Законот за пријавување на живеалиштето и престојувалиштето на граѓаните.

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложеното решение ќе се постигне дополнително прецизирање на одредбите од Законот за личната карта, односно создавање на нормативни предуслови за целосно практично реализирање на постојните законски одредби од овој закон и Законот за пријавување на живеалиштето и престојувалиштето на граѓаните.   
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Со донесувањето на Законот за изменување и дополнување на Законот за личната карта се создава потреба од донесување на решение со кое ќе се пропише цената на услугата за поднесување на барање за издавање, изработка и подигање на лична карта надвор од просториите на Министерството за внатрешни работи.    
          И З В О Д

НА ОДРЕДБИ ОД ЗАКОНОТ ЗА ЛИЧНАТА КАРТА ШТО СЕ ИЗМЕНУВААТ И ДОПОЛНУВААТ СО ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА

ЗАКОНОТ ЗА ЛИЧНАТА КАРТА
Член 4

Барањето за издавање на лична карта граѓанинот лично го поднесува во Министерството за внатрешни работи според подрачјето на кое граѓанинот има живеалиште.

Барањето за издавање на лична карта се поднесува на пропишан образец.

Поднесување на барање за издавање на лична карта и подигање на лична карта за лице на кое со одлука на суд му е одземена или ограничена деловната способност го врши старателот во присуство на тоа лице.

Со барањето од ставот 1 на овој член се поднесува и личната карта чиј рок на важење е истечен, оштетената лична карта, дотраената лична карта што не може да служи на својата намена или друга лична исправа од која може да се утврди идентитетот на граѓанинот.

Кога со личната карта од ставот 4 на овој член не може да се утврди државјанството на граѓанинот се поднесува и уверение за државјанство.

             Со барањето од ставот 2 на овој член по исклучок, граѓаните родени во странство поднесуваат и извод од матична книга на родените. 
Член 7

Личната карта се издава со рок на важење од десет години, а за граѓанин помлад од 27 години живот со рок на важење од пет години.

 Граѓаниниот не смее да се служи со лична карта чиј рок на важење е истечен.

    На граѓанинот кој најмалку два пати ќе загуби лична карта или на друг начин ќе остане без неа, заменетата лична карта му се издава со рок на важење од една година. По истекот на овој рок, новата лична карта се издава со рок на важење утврден во ставот 1 на овој член.

  Барањето за замена на личната карта се поднесува најдоцна во рок од 30 дена пред истекот на рокот на важењето на личната карта.

При промена на име на улица согласно со Законот за определување на имиња на улици, плоштади, мостови и други инфраструктурни објекти, личната карта на граѓанинот ќе важи до рокот на важење кој е наведен во личната карта, освен во случаите предвидени со членот 14 од Законот за изменување и дополнување на Законот за личната карта („Службен весник на Република Македонија“ број 19/2007 и 10/10). 




Член 7-а

Министерството за внатрешни работи на барање на надлежниот суд, кој под услови и на начин утврдени со Законот за патните исправи на државјаните на Република Македонија може да бара одбивање на барањето за издавање на пасош, односно одземање на пасошот, со решение ќе забрани употреба на личната карта за преминување на државната граница.

Против решението од ставот 1 на овој член жалба може да се поднесе до Државната комисија за одлучување во управна постапка и постапка од работен однос во втор степен.

Жалбата од ставот 2 на овој член не го одлага извршувањето на решението.
Член 8

Ha граѓанин кој ќе го промени живеалиштето или ќе изврши промена на личното име, му се издава нова лична карта.

При промена на адресата на станот на живеалиштето, граѓанинот е должен во рок од 30 дена да поднесе барање за замена на личната карта со нова.




Член 11

 
Граѓанин кој ќе загуби лична карта или на друг начин ќе остане без неа должен е да пријави на Министерството за внатрешни работи да ја огласи за неважечка во „Службен весник на Република Македонија“ на свој трошок и да поднесе барање за издавање на нова лична карта. При поднесување на барањето за издавање на нова лична карта, граѓанинот е должен да приложи доказ дека во „Службен весник на Република Македонија“ ја огласил порано издадената лична карта за неважечка. 

 Ако граѓанинот на кој му е издадена нова лична карта ја пронајде порано издадената лична карта, должен е веднаш истата да ја предаде на Министерството за внатрешни работи.





Член 13

Личната карта се подигнува лично од граѓанинот, кој притоа е должен да ја предаде старата лична карта на Министерството за внатрешни работи заради поништување.

     



Член 14

Министерството за внатрешни работи води евиденција за издадените лични карти согласно со утврдените стандарди и законски прописи.


Министерството за внатрешни работи води евиденција за запишувањето на забраната и за бришењето на забраната на употреба на личната карта за преминување на државната граница.




Член 15

 
Глоба во износ од 20 до 80 евра во денарска противвредност ќе се изрече за прекршок на физичко лице, кое:

 
1. има повеќе од една лична карта (член 1 став 2);

  
2. со наполнети 18 години живот нема лична карта (член 2 став 1);

 
3. ќе поднесе невистинит извод од матичната книга на родените (член 4 став 6);

 
4. се служи со лична карта чиј рок на важење е истечен (член 7 став 2);

 5. во законски утврдениот рок не поднесе барање за замена на личната карта (член 7  став 4 и член 10);

 6. нема да поднесе барање за замена на личната карта во законски утврдениот рок (член 8 став 2); 

 7) ќе ја задржи туѓата лична карта по било кој основ, односно ќе ја даде личната карта на друг на послуга или ќе се послужи со туѓа лична карта како со своја (член 9 став 2);
 
8.  нема да ја предаде личната карта на Министерството за внатрешни работи, односно на дипломатско-конзуларното претставништво на Република Македонија во странство (член 11-а) и 

9. нема да ја предаде старата лична карта на Министерството за внатрешни работи заради поништување (член 13);”.

Глоба во висина од 30 евра во денарска противвредност ќе се изрече за прекршок на физичко лице кое не ја носи со себе личната карта или ќе одбие да ја покаже личната карта (член 9 став 1).
Глоба во износ од 2.000 евра во денарска противредност ќе му се изрече за прекршок на правно лице-контролор, односно обработувач, ако постапува на начин спротивен на одредбите од членот 9-а од овој закон.



Глоба во износ од 350 евра во денарска противвредност ќе му се изрече за прекршок на одговорното лице во правното лице - контролор, односно обработувач или на службеното лице во државен орган - контролор, односно обработувач за сторен прекршок од ставот 3 на овој член.

Глоба во износ од 250 евра во денарска противвредност ќе му се изрече за прекршок на физичко лице-контролор, односно обработувач за сторен прекршок од ставот 3 на овој член. 

